ՏԵՂԵԿԱՆՔ
«Եվրասիական տնտեսական միության մեկ անդամ պետության բրոքերների և դիլերների՝ մյուս անդամ պետությունների բորսաների (առևտրի կազմակերպիչների) կազմակերպված սակարկություններին մասնակցելու թույլտվության մասին» համաձայնագիրը կնքելու նպատակահարմարության մասին

Եվրասիական տնտեսական հանձնաժողովի խորհրդի 29․04․2024 թիվ 33 որոշմամբ հաստատվել է «Եվրասիական տնտեսական միության մեկ անդամ պետության բրոքերների և դիլերների՝ մյուս անդամ պետությունների բորսաների (առևտրի կազմակերպիչների) կազմակերպված սակարկություններին մասնակցելու թույլտվության մասին» համաձայնագրի նախագիծը:
«Եվրասիական տնտեսական միության մեկ անդամ պետության բրոքերների և դիլերների՝ մյուս անդամ պետությունների բորսաների (առևտրի կազմակերպիչների) կազմակերպված սակարկություններին մասնակցելու թույլտվության մասին» համաձայնագրի (այսուհետ՝ Համաձայնագիր) կնքման անհրաժեշտությունը բխում է ԵԱՏՄ շրջանակներում միասնական ֆինանսական շուկա ստեղծելու սահմանված նպատակից և հանդիսանում է այդ նպատակին հասնելու միջոցառումներից մեկը:
Համաձայնագրի կնքումը հնարավորություն կտա ՀՀ ռեզիդենտ ներդրումային ծառայություններ մատուցող անձանց (բրոքերներին և դիլերներին) ձեռք բերել ԵԱՏՄ անդամ պետությունների բորսաներում շրջանառվող արժեթղթեր և ածանցյալ գործիքներ (այդ թվում՝ արժութային) ինչպես ՀՀ ռեզիդենտ, այնպես էլ ԵԱՏՄ անդամ չհանդիսացող պետությունների ռեզիդենտ հաճախորդների համար: Միևնույն ժամանակ այն կապահովի ներդրումների ներգրավումը ՀՀ արժեթղթերի շուկա` ՀՀ բորսայում շրջանառվող արժեթղթերին ԵԱՏՄ անդամ պետությունների ներդրումային ծառայություն մատուցող անձանց հասանելիության տրամադրման միջոցով:
Համաձայնագրի նպատակն է ԵԱՏՄ անդամ պետությունների ոչ ռեզիդենտ հաճախորդների համար ապահովել անդամ պետությունների ֆոնդային բորսաներին հասանելիություն ոչ ռեզիդենտ դիլերների և ոչ ռեզիդենտ բրոքերների միջնորդությամբ: Վերջինս ենթադրում է, որ  ոչ ռեզիդենտ բրոքերները (դիլերները) կկարողանան իրենց հաճախորդների համար (իրենց համար) առանց միջնորդների` ԵԱՏՄ անդամ պետությունների բորսաներից ձեռք բերել անդամ պետությունների բորսաներում առևտրին թույլատրված արժեթղթեր և ածանցյալ գործիքներ:
Վերոնշված նպատակներից ելնելով նպատակահարմար ենք համարում «Եվրասիական տնտեսական միության անդամ պետությունների բրոքերների և դիլերների՝ այլ անդամ պետությունների ֆոնդային բորսաներում կազմակերպվող առևտրին փոխադարձ հասանելիության վերաբերյալ» Համաձայնագրի կնքումը: 
	
«Կապը ռազմավարական փաստաթղթերի հետ. 
ՀՀ Կառավարության 2021-2026թթ ծրագրի «Գործարար և ներդրումային միջավայրի բարելավում» մասում նախատեսված է, որ Գործարար և ներդրումային միջավայրի բարելավման համար Կառավարությունը քայլեր է ձեռնարկելու արժեթղթերի շուկայի ակտիվացման և զարգացման ուղղությամբ:
ՀՀ կառավարության 2020 թվականի հուլիսի 16-ի N 1202-Լ որոշմամբ հաստատված “Կապիտալի շուկայի զարգացման ծրագրի” Մաս II, կետ 5․1․6-ի համաձայն որպես միջոցառում նախատեսված է օտարերկրյա ներդրումային ծառայություններ մատուցող անձանց՝ ՀՀ շուկա ներգրավումը, իսկ որպես այդ միջոցառման արդյունք՝ ներդրումային ծառայություններ մատուցող ոչ ռեզիդենտ ընկերությունների, այդ թվում՝ ԵԱՏՄ, ներգրավում hայաստանյան շուկա։   

	              
